Լյուդվիգ Պետրոսյան. Մենք մեր պատմական հողի վրա ինտեգրման խնդիր չունենք
Ախալքալաք. 4. Օգոստոսի.  Ախալցխայի “Հայ Ազգային Հասարակական Միության” նախագահ Լյուդվիգ Պետրոսյանը Սամցխե-Ջավախքում առկա հիմնախնդիրներին առնչվող հարցազրույց է տվել Բագին լրատվական կենտրոնին, որն ամբողջությամբ  և նույնությամբ ներկայացնում ենք ստորև: 

-Այսօր Ախալցխայի համար ամենացավոտ թեման կարելի է համարել հայկական դպրոցների հիմնախնդիրը: Ավարտվեց դպրոցների տնօրենների ընտրության առաջին փուլը և հայկական կրթոջախների հարցը մնում է անորոշ: Եվ ինչքանո՞վ է պատրաստ հայկական համայնքը պայքարի՝ հայկական դպրոցներում վրացի տնօրեններ նշանակելու դեպքում։
-Միայն կրթական համակարգը չէ, որ հայտնվել է Վրաստանի պետական և ազգայնական քաղաքականության հարվածի տակ։ Մնացած բոլոր ասպարեզներում ևս վրացիները իրականացնում են իրենց ազգայնական քաղաքականությունը: Սակայն խնդիրը նրանումն է, թե մենք ինչ՞ ենք անում այդ ամենը կանխելու համար: Ինչքանով՞ է Ախալցխայի հայությունը պատրաստ  պաշտպանելու իր դպրոցներն ու իր հույսը ում հետ է կապում: Ինչ աշխատանքներ են տարվել, ինչպիսի հնարավորություններ կային ու ինչը չի իրականացվել, որպեսզի հայությունը պահպանի իր հայկական ոգին ու այսօր ընդունակ լինի կանխելու իր դեմ ուղղված գործընթացները` սերունդների ձուլման և հայկական դպրոցների վերացման ուղղությամբ: Կարելի է ասել, որ բացարձակապես ոչինչ չի արվել, Հայոց աշխարհի արևելյան հատվածում ստեղծված հայկական պետությունը տանում է ուրիշ ուղի: Մեր էթնիկ հայրենիք կոչվածն ամեն կերպ փախչում է ազգային քաղաքականությունից և իրականացնում է հարմարվողական քաղաքականություն: Կարելի է ասել, որ այսօր Հայաստանը ցանկացած հարցի վերաբերյալ ընդհանրապես չունի արտաքին քաղաքականություն: 

 -Դուք նկատի ունեք, որ ներկայումս Հայաստանի կողմից որևէ օգնություն չի՞ ցուցաբերվում։
 -Նրանք ոչ միայն չեն օգնում, այլ խանգարում են և հնարավորություն չեն տալիս, որ մեզ վերաբերվող հարցեր մենք ինքներս լուծենք յուրովի, այն պետական մարմինների հետ, որոնց այսօր ձևականորեն պատկանում են այս տարածաշրջանները: 

 -Ինչում՞ է կայանում Հայաստանի խանգարող դերը։
-Վրացիներն այսօր անգամ ցանկություն չունեն մեզ վերաբերվող հարցերի շուրջ մեզ հետ հաշվի նստել կամ բանակցել: Նրանք իրենց ազգի համար ամենացավոտ հարցերը, որոնք բարձրացվում են մեր կողմից, լուծում են հեռախոսազանգով Հայաստան կամ Հայաստանի իշխանական մարմինների հետ պաշտոնական հանդիպումների ժամանակ:  Եվ համատեղ ուժերով անում են ամեն ինչ, որ այդ հարցերը իրենց լուծումն ստանան ի օգուտ վրացիների: 

-Ինչպես կգնահատեք Ախալցխայի մունիցիպալ մարմինների աշխատանքը։
-Ախալցխայի հայությունը ոչ մի տեղ չունի իր կողմից ընտրած ներկայացուցիչ: Բոլորը նշանակված են վրացական իշխանությունների կողմից, և համապատասխանաբար, ծառայում են իրենց նշանակող տերերին: Մենք գիտենք, թե ինչպես են Վրաստանում անցկացվում ընտրությունները, որի արդյունքն ներկայիս վիճակն է: Ընտրությունները չեն արտահայտում բնակչության կամքը, այլ ընդամենը պարզվում է, թե որ համակարգը ինչ գործընթաց է տարել նախընտրական շրջանում:  Այսինքն, ազդելու ինչ միջոցներ են գործադրվել, այդ թվում՝  ճնշման և վախեցման մեխանիզմներ: 

 -Ախալցխայի քաղաքապետարանի հայ աշխատակիցները ունեն՞ արդյոք հնարավորություն բարձրացնելու տեղի հայ բնակիչների հիմնախնդիրները։
 -Հայերի կողմից բարձրացված որևէ հարց նրանք չեն կարող ներկայացնել: Բացառություն կարելի է համարել վրացիների պատվերով, ինչ որ փուչիկ իջեցնելու միտումով, որևէ ձևական հիմնախնդրի բարձրացումը։ Ներկայումս դա հնարավոր է  միայն այս  կերպ: 

 -Վերջին ժամանակներս Վրաստանի կրթական համակարգում ընդունվեց նոր օրենք, որի համաձայն այն դպրոցներն, որոնք ունեն 300-ից պակաս աշակերտ, պետք է փակվեն: Ախալցխայի իրականությունից ելնելով կարելի է եզրակացնել, որ շուտով այլևս ոչ մի հայկական գյուղ չի ունենա հայկական դպրոց։
 -Ճիշտ է: Իսկ մինչ այդ դպրոցներում մտցրեցին «վաուչերային» համակարգ, և մեր դժբախտությունը սկսվեց հենց դրանից: Հետաքրքիր է, սակայն փաստ, որ այն վրացական  դպրոցները, որոնք հայկական դպրոցների պես ունեին  աշակերտների քանակի պակաս, «կախարդական» ձևերով լրացրվեցին, սակայն որտեղից և ինչի հաշվին, անհասկանալի է: Երբ հայկական դպրոցի տնօրեններից մեկը այս կապակցությամբ հարց էր տվել վրացական դպրոցի տնօրենին, նա պատասխանել էր, որ. «Ես ունեի տասներկու աշակերտի պակաս,  գտա և լրացրեցի»:   Հարց է առաջանում, թե գյուղի մեջ եթե չկար, ապա որտեղից գտնվեց այդքան աշակերտ, թե՞ սկսել է վերակենդանանալ   «մեռած հոգիներ» հասկացողությունը: 

 -Միևնույն ժամանակ մարդիկ վախենում են իրենց իրավունքների ոտնահարումների դեմ բողոքելուց: Հայկական ազգային գործիչները համարվում են «անջատողականներ», որոնք իրենց ներկայությամբ և գործունեությամբ խանգարող հանգամանք են հանդիսանում հայ-վրացական այդպես կոչված «բարիդրացիական» հարաբերություններում: Հաճախ այդպիսիների հասցեին որպես հայհոյանք ասում են  «ծայրահեղական», «ազգայնական» և անգամ՝ դաշնակ: 

-Ինչքանո՞վ հայերն Ախալցխայում ունեն աշխատատեղ գտնելու հնարավորություն, անգամ վրացերեն լեզուն իմանալու դեպքում, և ընդհանրապես, ինչպե՞ս կարելի է գնահատել Վրաստանի այսպես կոչված կադրային քաղաքականությունը։
 -Չի կարելի ասել, որ այսօր շրջանում չկան համապատասխան անձինք, ովքեր ունեն գիտելիքների որևէ պակաս։ Նույն այդ դպրոցների տնօրենների ընտրություններին  մասնակցելու դեպքում, նրանք կարող են հաղթահարել բոլոր փուլերը, և անգամ չկա վրացերեն լեզվի հիմնախնդիր: Ընդամենը նրանք չեն անցնի անգամ ընտրությունների առաջին փուլը, քանի որ ազգությամբ հայ են: Ընտրությունների այդ բոլոր ձևերը մշակված են հենց այդ նպատակով։ Եվ պարզ է, որ տարբեր պատճառաբանություններով նրանք երբեք չեն ընտրվի Վրաստանի կրթության ու գիտության նախարարության կողմից վերահսկվող այս ոլորտում: 

 Մենք բոլոր ոլորտներում ունենք փայլուն մասնագետներ, ովքեր չունեն վրացերեն լեզվի իմացության հիմնախնդիր։ Ես անձամբ ճանաչում եմ լավ մասնագետների, ովքեր ներկայումս այստեղ չեն և չեն կարող վերադառնալ, քանի որ նրանց չի տրվում  աշխատանք։ Կա մեկ ուրիշ հիմնախնդիր ևս, ամեն պետական մարմնում պահում են որպես նմուշ հայի մեկ օրինակ, և կարծես թե դրանց դիտավորյալ ընտրում են անմակարդակության չափանիշի համաձայն: 

 -Հայաստանի խորհրդարանում հայտնված «Վիրահայերը» կզբաղվեն՞ արդյոք այս տարածաշրջանի հիմնահարցերով։
 -Այն անհատը, որը թեկուզ և իրեն վիրահայ է կոչում, եթե խորհրդարան է մտնում որևէ կուսակցության դրոշակի տակ, ուրեմն տվյալ անձնավորությունը ծառայում է միայն այդ դրոշակին և միայն կուսակցական շահերին, և  ոչ թե հայությանը: Ես Հայաստանում չեմ տեսել որևէ մեկին, ով հանդես է գալիս պետական դրոշով: Այսօրվա իրավիճակը նման է միջնադարյան իշխանական համակարգին, երբ ամենքն ունեին իրենց բերդերը, շահերն ու կռվում էին դրանք պաշտպանելու համար: Դեռ ոչ մեկի մոտ չի ձևավորվել ընդհանուր պետական շահեր հասկացողությունը: Իսկ տվյալ տարածաշրջաններում ևս նրանք գործելու են միայն իրենց կուսակցության շահերից ելնելով:

 Եվ ընդհանրապես, պետք է նշել, որ ջավախքահայ, վիրահայ, պարսկահայ, ֆրանսահայ և այդպիսի արտահայտությունները ստեղծված են միտումնավոր, որպեսզի հայության միջից հանեն այն գաղափարախոսությունը, որ իրենք ունեն կորցրած տարածաշրջաններ, որի համար պետք է պայքարել, մինչ դրանք հետ վերադարձնելը: Դրա համար էլ տրվել են այդպիսի անվանումներ, որ մարդիկ էլ հաշտվելով այդ կարգավիճակի հետ, ավել պահանջներ չունենան: 

 -Իսկ ի՞նչ կարող եք ասել Վրաստանի Խորհրդարանի հայ պատգամավորների կապակցությամբ։
 -Վրաստանի Խորհրդարանի հայ պատգամավորները վրացական իշխանություններին ծառայելուց, աշխատավարձ ստանալուց և իրենց անձնական շահերը պաշտպանելուց բացի ուրիշ պարտականություն չունեն։ Նրանց գլխավոր նպատակը երկար ժամանակ իրենց տեղերը որևէ մեկին չզիջելն է:

-Շատերն են խոսում Ախալցխայում իրավիճակը փոխելու անհրաժեշտության մասին։ Ինչպես եք դուք դա պատկերացնում։
 -Հարմարվողական գործելաոճը պետք է դնել կողքի և կոնկրետ հիմնախնդիրների հետ կապված պահանջել հստակ պատասխաններ, և ոչ թե Հայաստանից և միջազգային կազմակերպություններից, այլ վրացական կողմից: Մենք պետք է ինքներս լուծենք նույն լեզվի, մշակույթի մեր հիմնախնդիրները:  Դրանք մեր հիմնախնդիրներն են և մենք առանց որևէ մեկին հարցնելու կամ խնդրելու պետք է գտնենք դրանց լուծման միջոցները: 

 -Այսօր բոլորը նշում են, որ Սամցխե-Ջավախքի տարածաշրջանում հայերը ունեն ինտեգրման հիմնախնդիր, ի՞նչ կարող եք ասել այս կապակցությամբ։
-Ինտեգրումը ոչ ցանկությունով և ոչ էլ ժամկետներով ու օրենքներով է կատարվում: Ինտեգրումը ժամանակի, տարիների ու դարերի հարց է, և ոչ թե որևէ մեկի քմահաճույք: Այն չի կարող լինել պարտադրված աշխատանքի հետևանք: Իսկ մեզ ստիպում են կողքի դնել մեր բոլոր արժեքներն ու ինտեգրվել, և այդ հասկացողությունը հիմնականում տարածում են երիտասարդների շրջանում: Անհրաժեշտ է նշել նաև, որ ինտեգրումը դեպի ասիմիլյացիա տանող ճանապարհի սկիզբն է։ Հարց է առաջանում, ես իմ պատմական հայրենի հողի վրա ում՞ պետք է ինտեգրվեմ...։ Տվյալ տարածաշրջանում ավելի շատ վրացիներն այստեղ ունեն ինտեգրման հիմնախնդիր և ոչ թե մենք, թող մեզանից չպահանջեն ինտեգրում: Սակայն փաստ է, որ վրացիները նպատակաուղված, ամեն կերպ փորձում են փոխել Սամցխե-Ջավախքի տարածաշրջանի ժողովրդագրական դեմքը: 

 -Վրաստանի Խորհրդարանը ընդունեց այսպես կոչված թուրք-մեսխերի հայրենադարձության մասին օրենքը: Պատրա՞ստ է արդյոք Սամցխե-Ջավախքի տարածաշրջանը ընդունելու այդ մարդկանց։
-Վրաստանը լավ իմանալով իր պատմական անցյալը և իր աղավաղած պատմության դրվագները, համոզված է, որ այս տարածքը երբեք չի կարող լինել իր սահմանների մեջ: Սակայն, այսօր  չուզենալով այս տարածաշրջանը հանձնել հայերին, այսինքն՝ օրինական սեփականատիրոջը, Վրաստանը գործում է պանթուրքիզմի գաղափարախոսության համաձայն և տանում է այս տարածաշրջանի թուրքացման քաղաքականություն: Այսինքն, նպատակաուղված ձևով արվում է ամեն ինչ, որ  ստեղծվի թուրքական աշխարհը իրար կապող միջանցք: Վրաստանը այսօր գործում է թուրքերի հետ համատեղ և ջուր լցնում նրանց ջաղացքին...։

-Ինչպե՞ս  կգնահատեք Ախալցխայում վերջերս տեղի ունեցած Միշա Կիրակոսյանի լկտի սպանության փաստը։
 -Այդպիսի միջոցներով երիտասարդ հայ սերնդի մեջ ստեղծում են վախի ու սարսափի մթնոլորտ: Եվ պատահական չի կարելի համարել, որ կենտրոնից գործելու այդպիսի հրահանգը գործի դրվեց հենց Ախալցխայում։ Սակայն ցավալի է, որ ոչ ոք չհամաձայնվեց դեպքին տալ քաղաքական գնահատական, պատճառաբանելով ծնողների ու ընտանիքի անդամների շահերը:

Մենք շատ լավ գիտենք, թե մի գիշերվա մեջ ինչպիսի աշխատանքներ են տարվել Վրաստանի անվտանգության մարմինների կողմից, բողոքի ցույցերը կանխելու համար: Եվ իրոք, ոչ ոք ոչ մի քայլի չդիմեց: Արդյոք՞ քարոզվող ինտեգրումը նշանակում է ամեն ինչի հանդուրժում: Եվ ով՞ է երաշխավորված, որ ինքը չի լինի հերթական զոհը: Ինձ հարց են տալիս, թե ինչու՞ եք միջադեպին տալիս ազգային խտրականության գնահատական, կարելի է ընդամենը ասել, որ ոստիկանը սպանել է քաղաքացու, և ոչ թե վրացի ոստիկանը սպանել է հային: Իսկ ես պատասխանում եմ, այդ  ինչու՞ Ջորջ Բուշի դեմ ձևականորեն կազմակերպած այդպես կոչված ահաբեկչության պարագայում վրացիները ամբողջ աշխարհով մեկ գոռում էին Հարությունյանի  ազգային պատկանելիություն մասին: Այլ հարց է, թե այդ տղայից ինչ ահաբեկիչ...։ Բայց ինչո՞ւ դուք, պետականորեն   նշում էիք նրա հայ լինելը, այդ դեպքում նշեիք, որ նա ընդամենը Վրաստանի քաղաքացի է:
Ջավախք-ինֆո  04.08.2007 թ.

